
5

De quella primma vista a ra bellessa,

Chi ri ha fin in tro cœu belletteghæ,

Ghe succedette apprœuvo l'amaressa

D'aveì commisso moæ tante pecchæ:

Ærzan appeña, ma con teneressa,

Ri œuggi per mirâ quella çittæ,

Donde Cristo morì, donde interraoù,

E in cavo de treì dì resuscitaoù.


6

Quello se vê con re sô braççe in croxe,

Questo ro voto o pâ de Coronâ:[1]

Un dixe re sœu cose sotte voxe,

L'âtro se vedde cianze, e sospirâ:

Ghe pareiva sentî sciaccâ dre noxe,

Scroscî re canne, e fra de lô cioccá

In sto confuso, e basso mormorio,

A ra comparsa dra çittæ de Dio.


7

Sença scarpe, e câssette ognun camiña,

E Gofredo è ro primmo a descâsâse;

Se van d'oro, de sæa, de rôba fiña,

De ciumme, o de penaççi a despœuggiâse,

Tutti fœura berretta, e testa chiña,

Se van d'accordio in terra a inzenoggiâse,

E comme ri œuggi ninte ghe cianzeivan,

Intro stœumago sò così dixeivan:


8

Dunque lì donde, Segnò caro, aveì

Bagnaoù dro vostro Sangue ro terren,

Uña lagrima sola per piaxeì

No verseremmo ancœu ni mâ, ni ben

Pe ra vostra passion che ne fæ veì?

Cœu de marmo! ti pœu tegnîte in fren?

Ah! se in questa ócaxon ti no cianzessi,

Dimme un pò quando moæ ti cianzeressi?


9

Intanto dra çittæ ra sentinella,

Chi sta in çimma dra Torre a guarda, e vedde

Gran pûra in aria, chi s'allumescella:

Nuvora a pâ, ma nuvora no credde

Quello spessô: L'occiale a l'allivella,

E a guarda per menûo: pá che a stravedde,

Ma poi fra quelli lucidi intervalli

A scrœuve sciabbre, lançe, ommi, e cavalli.


10

Ra sentinella, fæta sta scoværta,

Ro Caporá de Guardia a ciamma in sprescia:

Passa parolla a ri âtre, e dixe: All'ærta!

Fra quella pûra là chi se remescia

Gh'en ri Françeixi, e l'ho per cosa çærta:

L'Armâ se mœuve, e verso chì a s'asprescia,

Ognun vagghe a sò posto, e se defende,

Aoura è tempo de dâse, e fâ facende.


11

Donne, Figgiœu, Vegiornj da baston,

Che han poira de sparâ fin'a un scciuppetto,

Van là in tre sò Moschere in zenoggion

In aggiutto a ciamâ ro sò Maometto:

Quelli poi ciù stanghenti, e mêgio in ton

S'arman comme Serroin per fâ dro zetto;

Chi va sciù re muragge, chi a re porte.

Gira Aladin per veì se tutto è forte.





	↑ Due Fantocci rappresentanti Uomo, e Donna posti entro la Chiesa di Nostra Signora Coronata.

